
Samantekt 
Flokkun lambaskrokka eftir holdfyllingu (gerð) við slátrun er mikilvægt tæki til að flokka 
skrokka til nánari vinnslu, ákvarða verðlagningu til bænda og til gagnasöfnunar fyrir 
kynbótastarf í íslenskri sauðfjárrækt. Gerðarflokkunin byggir á huglægu mati þjálfaðra 
kjötmatsmanna en með því að byggja matið heldur á mælingum væri hægt að tryggja betur 
samræmt mat þar sem mannleg mistök hefðu síður áhrif. Í þessu verkefni var skoðað hvort 
mat sem byggir á mælingu á lengd skrokka, ásamt þyngd og fituflokki, gæti komið í stað 
gerðarmats kjötmatsmanns. Lengd um 11,5 þúsund skrokka var mældi í sláturhúsi 
Kaupfélags Skagfirðinga á Sauðárkróki og Sláturfélags Suðurlands á Selfossi haustið 2025. 
Af þeim fengu 2.574 skrokkar kjötmat yfirkjötmatsmanns og 57 voru úrbeinaðir og hlutfall 
kjöts, beina, fitu og sina fundið.   

EUROP gerðarflokkur samkvæmt spálíkani sem byggði á lengdarmælingu (lengdarkjötmat) 
var sá sami og mat yfirkjötmatsmanns fyrir um 73-75% skrokka í prófunum. Matið hafði 
svipaða dreifingu og var ekki áberandi bjagað. Arfgengi lengdarkjötmats var hátt, 0,72 
(staðalskekkja = 0,03), samanborið við 0,53 (0,03) fyrir gerðarflokkun í húsmati. Erfðafylgnin 
á milli lengdarkjötmats og húsmats á gerð reyndist 0,85 (0,02). Gerðarflokkun bæði 
samkvæmt lengdarkjötmati og kjötmatsmanni setur að jafnaði skrokka með hærra 
kjöthlutfall í hærri flokk. Lengdarkjötmatið er með hærri fylgni við bæði fallþunga og fitu 
heldur en mat kjötmatsmanns. Yfirkjötmat skýrir meiri breytileika í kjöthlutfalli en 
lengdarkjötmat, þar munar 0,07 í skýringarhlutfalli, en 0,03 ef fituflokkur er með í 
aðhvarfslíkaninu. Minna munaði í skýringarhlutfalli á milli lengdarkjötmatsins og mati 
kjötmannsmanns sláturhússins á 5 punkta skala og lengdarkjötmatið var betra en húsmatið 
við að spá beinahlutfalli, en yfirkjötmatið best. Niðurstöður verkefnisins eru ekki skýrar um 
hvort það væri til bóta að byggja gerðarflokkun frekar á lengdarmælingum en á mati 
kjötmatsmanns. Lengdarkjötmatið myndi bæta samræmi en virðist ekki lýsa alveg sama 
breytileika og mat kjötmatsmanns og er í besta falli álíka gott til að spá fyrir um kjöthlutfall.  

Inngangur 
Skrokkar lamba sem slátrað er í sláturhúsum á Íslandi er metnir með tilliti til holdfyllingar 
(gerðar)  og fitu samkvæmt EUROP kerfi. Gerðarmatið flokkar skrokkana í fimm flokka, 
E,U,R,O og P þar sem E er metinn best holdfylltur og P síst (Reglugerð um gæðamat, flokkun 
og merkingu sláturafurða nr. 882/2010). Flokkunin byggir á sjónmati þjálfaðra 
kjötmatsmanna. Flokkunin getur nýst sláturhúsunum til að ákvarða í hvaða vinnslu 
skrokkarnir fara og það kílóverð sem sláturhúsin borga bændum fyrir skrokkana byggist á 
kjötmatinu. Jafnframt hefur kjötmatið reynst mikilvirkt tæki í kynbótastarfinu fyrir íslenskt 
fé (Eiríksson og Sigurdsson, 2017).  

Nýlega fóru Norðmenn að byggja sitt gerðarmat á skrokkum á spálíkani sem byggir aðallega 
á þyngd skrokkanna miðað við lengd þeirra. Lengdin er mæld með rafrænum hætti með 
þartilgerðri græju frá hæklum að brún fyrsta brjósthryggjarliðar höfuðmegin. Með því að 
byggja matið á mælingum má fá mat sem er betur samræmt á milli húsa og með minni líkum 
á að mannlegir þættir valdi frávikum í flokkum. Aftur á móti er óljóst hvort slíkt mat mælir 
nákvæmlega það sem mestur áhugi er á að skoða í kjötmati fyrir holdfyllingu. Áhugi er á að 
taka upp samræmdara mat hér á landi og er þá horft til þessarar aðferðar hjá Norðmönnum. 
Líkanið sem Norðmenn nota til að tengja mælingarnar við EUROP gerðarmat byggir á 
norskum gögnum og kann að vera óhentugt til að nota beint hér á landi þannig að betra væri 
að nýta íslensk gögn til að setja líkanið upp.  

Nýting og verðmæti lambskrokka til matar fer mikið eftir hlutfalli seljanlegs kjöts á móti 
beinum, sinum og fituafskurði. Nýleg úttekt Matís (Óli Þór Hilmarsson o.fl., 2023) sýndi mun 
á kjöthlutfalli eftir flokkum fyrir nokkra algengust kjötmatsflokkana. U2 og E3 skrokkar voru 
með hæst hlutfall kjöts af þeim sem voru skoðaðir, 62,2% og 61,5%, en lægst var það hjá U3+ 
og R3 skrokkum, 54,9% og 56,0%. Fljótlega eftir upptöku EUROP kjötmats í Noregi var það 
rannsakað nokkuð ítarlega, meðal annars hversu vel það spáir fyrir um vefjahlutföll. Áhrif 
fitumatsins reyndust meiri en gerðarmatsins eingöngu en þó hækkaði kjöthlutfall um u.þ.b. 
hálft prósent fyrir hvert stig gerðareinkunnar (1-15 skali) (Johansen o.fl., 2006).  

Hér verður gerð grein fyrir vinnu við könnun á ágæti rafrænna lengdarmælinga til 
gerðarflokkunar á íslenskum lömbum byggt á gögnum sem var safnað haustið 2025. Fyrst 
verður sagt frá prófunum líkana til að setja íslenska skrokka í EUROP gerðarflokka byggt á 
lengdarmælingu. Næst verður sagt frá mati á erfðastuðlum fyrir gerðarmat með 
lengdarmælingu og fleiri eiginleika. Að lokum verður gerð grein fyrir niðurstöðum um hve vel 
gerðarmat, mannlegt eða samkvæmt lengdarmælingu, spáir fyrir um kjöthlutfall á 
lambskrokkum.  

Gagnasöfnun 
Búnaður til að lengdarmæla skrokka var settur upp í sláturhúsi Kjötafurðastöðvar 
Kaupfélags Skagfirðinga (KS) á Sauðárkróki og sláturhúsi Sláturfélags Suðurlands (SS) á 
Selfossi fyrir sláturtíðina haustið 2025. Gögnum um lengd skrokka var safnað 26. september 
og 13. nóvember hjá KS en 11 daga í október hjá SS. Sömu daga og lengdarmælingarnar voru 
gerðar á Sauðárkróki mat yfirkjötmatsmaður skrokka þar. Þá voru einnig teknir frá 60 
skrokkar til nákvæmrar úrbeiningar til að meta kjöthlutfall í skrokknum. Yfirkjötmatsmaður 
mat líka skrokka tvo daga hjá SS á Selfossi, 9. og 17. október, þegar einnig voru gerðar 
lengdarmælingar.  

Við gagnasöfnunina með lengdarmælingu fylgdi ekki einstaklings- eða raðnúmer skrokka 
með lengdarmælingunni þannig að nota þurfti tímastimplun til að tengja saman mannlega 
matið og mat byggt á lengdarmælingu. Þannig var gert ráð fyrir að skrokkarnir kæmu í sömu 
röð í hvora matsgerð og stuttur tími (minna en hálf mínúta yfirleitt) væri á milli. Oft vantaði 
að skrokkar væru með lengdarmælingu, þ.e. ekki allir skrokkar sem fóru í gegn um 
hefðbundið kjötmat voru lengdarmældir. Sérstök vigtun var skráð á skrokkunum úr 
lengdarmælingunni sem passaði yfirleitt nokkurn vegin við þurrvigtina frá sláturhúsinu en ef 
ekki fannst samsvörun þar sem tímastimplunin var nærri og sem munaði 0,5 kg eða minna á 
vigtunum tveimur var þeim skrokkum sleppt úr gagnavinnslunni.  

 

Tafla 1. Lýsandi tölfræði fyrir skrokka með lengdarmælingu og kjötmat (húsmat) og skrokka með mati yfirkjötmatsmanns auk 
lengdar og húsmats. 

 Meðaltal Staðalfrávik Minnsta Mesta 

Án yfirmats (n=11.476)    

   Fallþungi 17,7 kg 3,03 kg 5,3 kg 31,7 kg 

   Fita (húsmat) 6,87 1,69 2,0 14,0 

   Gerð (húsmat) 9,66 1,98 2,0 14,0 

   Lengd 85,7 cm 3,78 cm 65,5 cm 106,3 cm 

Með yfirmat (n=2.574)    

   Fallþungi 17,7 kg 3,03 kg 7,4 kg 31,7 kg 

   Fita (húsmat) 6,79 1,72 2,0 14,0 

   Gerð (yfirmat) 9,55 2,17 2,0 14,0 

   Lengd 85,6 cm 3,81 cm 70,4 cm 99,7 cm 

Úrbeinaðir (n=57)     

   Fallþungi 16,9 kg 3,16 kg 10,4 kg 26,0 kg 

   Fita (húsmat) 6,58 1,83 2,0 9,0 

   Gerð (yfirmat) 9,74 2,72 5,0 14,0 

   Lengd 84,4 cm 3,55 cm 76,0 cm 91,6 cm 

Með þessu urðu til gögn um skrokka með lengdarmælingar og mismikið af öðrum 
upplýsingum.  Eftir að hafa tekið út upplýsingar um skrokka sem voru ekki með 
einstaklingsnúmer eða örmerki skráð voru 11.476 skrokka með lengdarmælingu og að 
minnsta kosti hefðbundið fimm punkta EUROP gerðarmat. Með yfirkjötmat voru 1.410 
skrokkar frá SS og 1.164 frá KS, frá tveimur sláturdögum á hvorum stað og allnokkrum 
innleggjendum, samtals 2.574 skrokkar. Af þeim 60 skrokkum sem voru úrbeinaðir voru 57 
með lengdarmælingu sem hægt var að tengja við skrokkinn með óyggjandi hætti og voru 
aðeins þeir skrokkar teknir með í greiningum á kjöthlutfalli. Tafla 1 sýnir lýsandi tölfræði fyrir 
flokkun hvers þessara þriggja hluta gagnasafnsins.  

Við gerð spár á gerðarmati sem byggir á lengdarmælingu (hér kallað lengdarkjötmat) var 
notað sama grunnlíkan og í Noregi, þ.e. með sömu breytum, nema flokkum fyrir samspil k-
stuðuls og fituflokks var fækkað til að tryggja nægan fjölda í hverjum hópi. Í fyrra verkefni um 
frumskoðun á að byggja flokkun á lengdarmælingum voru aðrar samsetningar á breytum 
skoðaðar og reyndust þær ekki vera betri en þessi.  

 Líkanið er hægt að setja fram svona 

𝑔𝑔𝑔𝑔𝑔𝑔ð =  𝛽𝛽0 + 𝛽𝛽1𝑘𝑘 + 𝛽𝛽2𝑓𝑓𝑓𝑓𝑓𝑓𝑓𝑓 + 𝛽𝛽3𝑙𝑙 + 𝛽𝛽4𝑘𝑘2 + 𝑘𝑘 × 𝑓𝑓𝑓𝑓𝑓𝑓𝑓𝑓 + 𝑒𝑒  

þar sem 𝛽𝛽0 er skurðpunktur, 𝑘𝑘 er svokallaður k-stuðull, reiknaður sem 𝑘𝑘 = 𝑓𝑓𝑓𝑓𝑓𝑓𝑓𝑓
𝑙𝑙3

× 1000000, 
𝑓𝑓𝑓𝑓𝑓𝑓𝑓𝑓 er fallþungi, 𝑙𝑙 er lengd skrokksins í sentimetrum, 𝛽𝛽1, 𝛽𝛽2, 𝛽𝛽3 og 𝛽𝛽4 eru aðhvarfsstuðlar, 
𝑘𝑘 × 𝑓𝑓𝑓𝑓𝑓𝑓𝑓𝑓 eru áhrif 8 hópa sem voru samsettir úr k-stuðli og fituflokki eins og lýst er í töflu 2, 
og 𝑒𝑒 eru leifar. Hópaskiptingin á 𝑘𝑘 × 𝑓𝑓𝑓𝑓𝑓𝑓𝑓𝑓 var til að tryggja minnst 10 skrokka í hverjum hópi.  

Tafla 2 Tölurnar gefa til kynna flokka sem samsettir voru úr K-stuðulsbili og fituflokki og mynda einn lið í jöfnunni fyrir 
gerðarflokkun. 

Fituflokkur: 

K-stuðull 

1 2 3 & 3+ 4 & 5 

<24,9 6 7 8 8 

25,0-29,9 4 4 5 5 

>30,0 1 1 2 3 

Prófun líkana 

Markmið 

Fyrsti hluti þessa verkefnist snerist um að meta stuðla líkansins sem metur gerðarflokka út 
frá lengdarmælingu og að meta hve gott samræmi er í þeirri flokkun og mati kjötmatsmanns.  

Aðferðir 

Fyrsta prófunin (Prófun I) á líkönum sem byggja á lengdarmælingu var byggð á mati 
yfirkjötmatsmanns. Af gögnunum voru notuð handahófsvalin 85% skrokka (2.194 skrokkar) 
með yfirmat til að meta stuðla líkansins. Samræmi lengdarmats og mannlegs mats var svo 
metið með restinni (380 skrokkum). Samræmið var skoðað með því að bera saman flokkun 
samkvæmt líkaninu og gerð samkvæmt yfirkjötmati. Hlutföll skrokka sem fara í sömu flokka 
með báðum aðferðum, fylgni mats með aðferðunum tveimur og aðhvarf yfirkjötmats á 
lengdarkjötmat voru skoðuð. Einnig voru meðaltöl og staðalfrávik borin saman.  

Í prófun II var sama líkan og í prófun I notað til að reikna lengdarkjötmatið. Samanburðurinn 
var gerður við stærra gagnasafnið með fimm punkta húsmatinu. Fyrir prófunina voru þeir 
skrokkar sem voru með yfirmat, og höfðu þar af leiðandi verið notaðir við þjálfun líkansins, 
ekki teknir með. Prófunin fór fram á 8.913 skrokkum.  

Prófun III byggði á því að þjálfa líkanið á húsmatinu með skrokkum sem voru ekki með yfirmat 
(8.913 skrokkar, þeir sem voru notaðir til prófunar í prófun II) og prófa hvernig það líkan 
flokkar skrokka samanborið við yfirmatið. Prófunarhópurinn var þá allir skrokkar með 
yfirmat.  

 

Tafla 3. Stuðlar líkansins eftir fituflokkum og k-stuðli. 

Fituflokkur: 

K-stuðull 

1 2 3 & 3+ 4 & 5 

<24,9 0 -0,28 -0,52 -0,52 

25,0-29,9 -0,86 -0,86 -0,56 -0,56 

>30,0 -0,73 -0,73 -0,31 -0,98 

 

Prófun I 

Þegar spálíkanið sem byggði á lengdarmælingum var þjálfað á 85% af gögnum um skrokka 
með yfirmat  var skýringarhlutfallið 0,700. Stuðlar líkansins sýna að gerðareinkunnin hækkar 
að jafnaði um 1,15 stig fyrir hvert stig í k-stuðlinum. Aðrir liðir í jöfnunni hafa minni áhrif. 
Tafla 3 sýnir áhrif flokka sem byggjast á fituflokki og K-stuðli.  

Þegar líkanið var notað til að flokka 380 skrokka með yfirmat sem ekki voru notaðir til að 
þjálfa líkanið var fylgni lengdarkjötmatsins (nákvæm gildi) og yfirmatsins 0,851. Þegar 
lengdarkjötmatið var sett á 15 punkta skala var fylgnin 0,841. Aðhvarfsstuðull yfirmats á 
lengdarkjötmatið (á samfelldum skala) var 0,99, sem bendir til sömu dreifingar á spá og 

yfirkjötmati. Meðaltal lengdarkjötmatsins var 9,56 með staðalfrávikið 1,85, samanborið við 
yfirmatið með meðaltalið 9,64 og staðalfrávikið 2,15 á sömu skrokkum. Í töflu 4 kemur 
dreifingin í flokkana á prófunarsettinu fram, bæði samkvæmt lengdarmælingu og yfirmati. 
Mynd 1 sýnir samræmi flokkunnar samkvæmt aðferðunum tveimur. Á 15 punkta skalanum 
fóru 31,8% í sama flokk með mati yfirkjötmatsmanns og lengdarkjötmati. Ef aðeins er horft á 
yfirflokkana fimm fóru 73,4% í sama flokk, en dreifinguna má sjá á mynd 2.  

 

Tafla 4 Fjöldi skrokka sem fór í hvern flokk í prófun I og prófun III 

Flokkur Yfirkjötmat prófun 
I 

Lengdarkjötmat 
prófun I 

Yfirkjötmat 
prófun III 

Lengdarkjötmat 
prófun III 

P- 0 0 0 0 

P 2 0 8 0 

P+ 0 2 1 0 

O- 1 3 11 8 

O 8 3 33 10 

O+ 2 8 47 30 

R- 39 17 282 90 

R 99 72 763 416 

R+ 22 85 109 691 

U- 51 90 292 661 

U 93 37 613 389 

U+ 28 43 169 194 

E- 18 13 119 71 

E 17 6 127 11 

E+ 0 1 0 3 

Mynd 1 Samræmi flokkunar yfirkjötmatsmanns og lengdarkjötmats sem var þjálfað á gerðarmati yfirkjötmats. 

 

 

 
Mynd 1. Samræmi flokkunar yfirkjötmatsmanns og lengdarkjötmats sem var þjálfað á gerðarmati yfirkjötmati. Hér eru 
aðeins yfirflokkar gerðar sýndir. 

Prófun II  

Þegar borið var saman lengdarkjötmat og húsmat á fimm punkta skala fyrir skrokka sem ekki 
höfðu yfirmat var fylgni lengdarkjötmats (nákvæm gildi) og húsmatsins (fimm punkta mat) 
0,762. Þegar búið var að setja lengdarkjötmatið í fimm punkta mat var fylgnin 0,708. Dreifingu 
flokkunar með aðferðunum tveimur má sjá í töflu 5. Meðaltal lengdarkjötmatsins fyrir þennan 
hóp var 9,48 með staðalfrávikið 1,84, samanborið við meðaltalið 9,59 með staðalfrávikið 1,94 
samkvæmt húsmatinu. 

Aðhvarfsstuðull húsmatsins á lengdarkjötmatið (á samfelldum skala) var 0,80 sem bendir til 
meiri dreifingar lengdarmatsins en húsmatsins. Gerðarflokkunin var sú sama á fimm punkta 
skala samkvæmt lengdarmælingunni og húsmatinu í 74,9% tilfella. Samhengi matsins 
samkvæmt húsmati og lengdarkjötmats má sjá á mynd 3. Fyrir nokkra skrokka munar 
tveimur flokkum á lengdarkjötmati og húsmati en hér er rétt að hafa í huga að yfir átta þúsund 
skrokkar voru í prófuninni.  

Tafla 5. Dreifing í gerðarflokka í prófun II, annarsvegar samkvæmt húsmati og hins vegar samkvæmt 
lengdarkjötmati sem var þjálfað á yfirkjötmati. 

Flokkur HÚSMAT LENGDARMAT 

P 15 12 

O 178 374 

R 4304 4229 

U 3887 3837 

E 529 461 

Mynd 2. Samræmi flokkunar kjötmatsmanns í sláturhúsi og flokkunar lengdarkjötmats sem var 
þjálfað á upplýsingum úr yfirkjötmat, en prófunin er á skrokkum sem voru með húsmat eingöngu. 

 

Prófun III 

Þegar líkanið var þjálfað á stærra gagnasafni sem var aðeins með fimm punkta gerðarmat var 
skýringarhlutfallið 0,585. Þar fékkst heldur lægri tala fyrir samband k-stuðuls og 
gerðarflokks en þegar yfirmatið var notað til þjálfunar, en hann var 0,92 stig gerðareinkunnar 
fyrir hvert stig k-stuðuls samanborið við 1,15 þegar yfirkjötmatið var notað. Á móti voru 
línuleg áhrif bæði lengdar og fallþunga heldur meiri. Áhrif fitumats innan k-stuðulsflokka 
kemur fram í töflu 6. Þau fylgja ekki ákveðnu mynstri og er ekki áberandi svipað því sem kom 
fram þegar yfirkjötmatið var notað við þjálfun.  

 

Tafla 6. Stuðlar fyrir k-stuðuls og fituflokka í mati í lengdarkjötmati sem var þjálfað á fimm punkta 
húsmati. 

Fituflokkur: 

K-stuðull 

1 2 3 & 3+ 4 & 5 

<24,9 0 -0,23 0,14 0,14 

25,0-29,9 -0,34 -0,34 -0,27 -0,27 

>30,0 -0,29 -0,29 -0,19 -0,69 

 

Fylgni lengdarkjötmats sem var þjálfað á húsmati og yfirmats á gerð var 0,834. Þegar búið var 
að gera flokkun á 15 punkta skala úr lengdarkjötmatinu var fylgnin við yfirmatið 0,782 og 
þegar hvort tveggja yfirmatið og lengdarkjötmatið var komið á fimm punkta skala var fylgnin 

0,707. Aðhvarfsstuðullinn úr aðhvarfi yfirmats á lengdarmatið var 1,20. Meðaltal 
lengdarmatsins var 9,63 með staðalfrávikið 1,49 samanborið við meðaltal yfirmatsins fyrir 
sama hóp sem var 9,55 með staðalfrávikið 2,17. Dreifing á gerðarflokka úr lengdarkjötmatinu 
kemur fram í töflu 4. Á 15 punkta gerðarskala voru 26,7% skrokka flokkuð í sama flokk 
samkvæmt báðum aðferðum en 73,0% þegar bara er horft til yfirflokkanna.  

 

 

Mynd 3. Samhengi gerðarmats yfirkjötmatsmanns á 15 punkta skala og lengdarkjötmats (prófun III). 
Lengdarkjötmatið byggir á formúlu sem var þjálfuð á húsmati. 

 

Prófunarniðurstöður samantekt 

Mjög lítill munur var á prófunarniðustöðum eftir því hvort líkanið var þjálfað á niðurstöðum 
yfirmatsins eða á stærra gagnasafni og húsmati. Á fimm punkta skalanum flokkast um 73-
75% í sama flokk með báðum aðferðum. Matið sem byggði á yfirmati var óbjagað 
(aðhvarfsstuðull nærri 1,0) þegar þjálfað var á yfirmatinu og niðurstöður bornar saman við 
hluta þess en kom ekki alveg eins út þegar prófað var stærra gangasafni með fimm punkta 
mat. Samanburður á meðaltali og staðalfráviki sýndu ekki mikinn mun. Í framhaldsvinnu var 
ákveðið að nota stuðlana sem komu úr þjálfun á yfirkjötmati.  

Þessar niðurstöður einar og sér segja ekki hvort lengdarkjötmatið sé betra eða verra en 
mannlega kjötmatið, segja aðeins til um samræmið á milli mismunandi aðferða við 
gerðarmat. Erfðastuðlar og samanburður við niðurstöður úrbeininga koma til með gefa meiri 
upplýsingar um hvað lengdarmælingin er að mæla.  

Erfðastuðlamat 

Markmið 

Markmiðið með þessari greiningu var að finna út hvort lengdarkjötmatið annarsvegar og 
kjötmat kjötmatsmanns hins vegar er erfðafræðilega sami eiginleikinn með því að meta 
erfðafylgni þar á milli. Jafnframt var markmið að finna hvert arfgengi lengdarmælinganna og 
lengdarkjötmatsins var.  

Aðferðir 

Fyrir þennan hluta voru til grundvallar allir skrokkar sem voru með lengdarmælingu og 
húsmat. Af 11.476 skrokkum sem uppfylla það tókst að finna og tengja 10.723 þeirra við gripi 
í ætternisskrá úr Fjárvís. Lengdarkjötmatið fyrir þann hóp var metið með líkaninu sem var 
þjálfað með yfirmati (notað í prófun I og prófun II). Fyrir erfðastuðlamatið voru lömb sem 
voru með skráð kyn annað en hrútur eða gimbur tekin út, sem og lömb sem voru ekki með 
skráðan föður og lömb frá búum með 15 eða færri skrokka í gögnunum. Eftir hreinsun voru 
gögn 10.006 skrokka eftir. Meðalfallþungi þessara skrokka var 17,7 kg og skrokkarnir komu 
frá 91 búi. Lömbin eiga 999 mismunandi feður. Yfirlit yfir það gagnasafn kemur fram í töflu 
7. Frá þessum lömbum var ætterni rakið eins langt aftur og þekkt var, þó ekki lengra en til 
kinda fæddra 1980. Samtals náði ættskráin yfir 104.834 kindur. Óþekktum foreldrum var 
skipt í 8 hópa eftir kyni og fæðingarárabili.  

Tafla 7. Yfirlit yfir gögnin sem voru notuð við erfðastuðlamat 

 Meðal Staðalfrávik Mesta Minnsta 

Húsmat 9,7 2,0 14,0 2,0 

Lengdarmat 9,6 1,8 2,2 15,5 

Lengd 85,6 cm 3,7 65,5 106,3 

K-stuðull 28,1 3,2 15,9 41,7 

 

Erfðastuðlar fyrir gerðareinkunn samkvæmt mati kjötmatsmanns og gerðareinkunn úr 
lengdarkjötmati voru metnir samkvæmt þessu líkani: 

𝐲𝐲 = 𝐗𝐗𝐗𝐗 + 𝐚𝐚 + 𝐞𝐞 

þar sem 𝐲𝐲 er vigur með mælingum (húsmat, lengdarkjötmat, lengd eða k-stuðull), 𝐗𝐗 er fylki 
sem tengir mælingar við föst hrif, 𝐛𝐛 eru föst hrif sem voru aðhvarf á fallþunga, áhrif kyns 
(gimbur/hrútur) og áhrif bús, 𝐚𝐚 eru slembihrif tengd samleggjandi erfðum sem var gert ráð 

fyrir að fylgdu 𝐚𝐚~𝑀𝑀𝑀𝑀𝑀𝑀(𝟎𝟎, �
𝜎𝜎𝑎𝑎12 𝜎𝜎𝑎𝑎1,2

𝜎𝜎𝑎𝑎1,2 𝜎𝜎𝑎𝑎22
� ⊗ 𝐀𝐀) þar sem 𝐀𝐀 er skyldleikafylki sem byggir á 

ættartölu og 𝐞𝐞~𝑀𝑀𝑀𝑀𝑀𝑀(𝟎𝟎, �
𝜎𝜎𝑒𝑒12 𝜎𝜎𝑒𝑒1,2

𝜎𝜎𝑒𝑒1,2 𝜎𝜎𝑒𝑒22
� ⊗ 𝐈𝐈) eru normaldreifðar leifar. Við matið var AI-REML 

algrímið úr DMUAI forritinu í DMU forritapakkanum notað (Madsen & Jensen, 2018).  

Til viðbótar við að skoða gerðarmatið voru erfðastuðlar fyrir lengdina beint og fyrir k-stuðul 
metnir. Hvort tveggja var metið með tvíbreytukeyrslu með húsmatinu fyrir gerð og með sama 
líkani og fyrir lengdarkjötmatið.  

Niðurstöður og umræður 

Tafla 8 sýnir erfðastuðla fyrir gerðarmat, lengd skrokka og k-stuðul. Erfðadreifni var metin 
heldur lægri með lengdarkjötmatinu en húsmatinu, 0,93 (Staðalskekkja = 0,05) samanborið 
við 1,26 (0,09) á húsmatinu. Dreifniliður skekkju var einnig hærri fyrir húsmatið 1,12 (0,07) 
samanborið við 0,37 (0,04) fyrir lengdarkjötmatið. Arfgengið var hátt samkvæmt báðum 
gerðareinkunnunum, hærra á lengdarkjötmatinu, 0,72 (0,03) samanborið við 0,53 (0,03) með 
húsmatinu. Sú áhætta tengist þessum  gögnum að líkönunum takist ekki að aðgreina mun á 
búum vegna erfðaþátta og annarra þátta, svo sem meðferðar og umhverfis. Það gerist þegar 
ekki eru til staðar sterkar og þekktar ætternistengingar á milli búanna og getur leitt til ofmats 
á arfgengi. Gögnin voru frá nokkuð mörgum búum, og búin voru ekki valin á grundvelli öruggs 
skýrsluhalds eða notkunar á sæðingum. Þó áttu 64 af þeim 999 hrútum sem eiga afkvæmi í 
þessum gögnum afkvæmi á fleiri en einu búi og passað var upp á að taka út lítil bú og bú þar 
sem lömb voru ekkert eða lítið feðruð duttu út vegna hreinsunar á gögnunum. Þó arfgengi 
gerðareinkunnar hafi almennt verið metið nokkru lægra en það sem kom út fyrir húsmatið 
hér í íslensku fé, svo sem í rannsóknum Jóns Hjalta Eiríkssonar og Ágústs Sigurðssonar 
(2017) og Eyþórs Einarssonar o.fl. (2015) eru fordæmi fyrir álíka arfgengistölum og fékkst á 
húsmatinu hér með gögnum frá tilraunabúinu á Hesti (Eiríksson o.fl., 2025). Þó ekki sé hægt 
að fullyrða að arfgengi gerðar sé ekki ofmetið í þeim niðurstöðum sem hér eru kynntur eru 
sterkar vísbendingar um að arfgengið sé hátt og hærra í lengdarkjötmatinu en húsmatinu.  

Erfðafylgni á milli gerðareinkunna með þessum tveimur aðferðum var há, 0,85 (0,02). Það 
bendir til þess að það séu að mestu leiti sömu erfðaþættir að verki varðandi báðar 
gerðareinkunnirnar, en þó ekki alveg. Áhrif fallþunga voru meiri á lengdarmatið, 
aðhvarfstuðullinn þar var 0,406 (0,006) stig/kg samanborið við 0,319 (0,004) stig/kg á 
húsmatinu. Þetta kann að skýra mun lægri erfðadreifni og dreifnilið skekkju í lengdarmatinu 
en húsmatinu þrátt fyrir að lítill munur væri á staðalfrávikum óleiðrétts svipfars (tafla 7), þ.e. 
meira af breytileikanum í lengdarkjötmatinu er skýrt með fallþunga. Aftur á móti var meiri 
munur á hrútum og gimbrum í húsmatinu þar sem hrútar voru að jafnaði 0,38(0,03) stigum 
lægri en gimbrarnar, en munurinn var bara 0,03 (0,02) stig fyrir lengdarkjötmatið.   

 

Tafla 8. Dreifniliðir og arfgengi gerðareinkunnar kjötmatsmanns, lengdarmælinga, k-stuðuls og 
lengdarkjötmats. Staðalskekkja er í sviga. 

Eiginleiki Erfðadreifni Dreifni 
skekkju 

Arfgengi Erfðafylgni 
við húsmat 

Svipfarsfylgni 
við húsmat 

Húsmat 1,26(0,09) 1,12(0,07) 0,53(0,03)   

Lengdarkjötmat 0,93(0,05) 0,37(0,04) 0,72(0,03) 0,85(0,02) 0,61 

Lengd 4,08(0,23) 1,27(0,17) 0,76(0,03) -0,86(0,02) -0,58 

K-stuðull 3,83(0,23) 1,37(0,16) 0,74(0,03) 0,86(0,02) 0,60 

Í töflu 8 má sjá erfðastuðla fyrir lengd skrokka beint og fyrir k-stuðulinn sem er reiknaður út 
frá þyngd og lengd. Hvort tveggja var með svipað arfgengi og lengdarmatið og bæði 
svipfarsfylgni og erfðafylgni við húsmat var svipuð og fyrir lengdarmatið. Þannig virðast 
önnur atriði en lengd/K-stuðull sem eru með í formúlunni fyrir lengdarmatið ekki bæta miklu 
við. Lengdin beint er þó ekki nothæf, vegna þess þar eru lengri skrokkar verr gerðir og þyngri 
skrokkar eru líka almennt lengri þannig að þungaleiðréttingin sem er í erfðastuðlalíkaninu 
verður nauðsynleg til að lengdarmælingin sé á einhvern hátt rökrétt sem gerðarmat. Það er 
óþungaleiðrétt gerðarmat sem er notað í viðskiptum bænda og sláturhúsa. K-stuðullinn er 
aftur á móti í flestu mjög svipaður lengdarmatinu enda lang áhrifamesti þátturinn í 
formúlunni fyrir lengdarmatið.  

Til að skoða aðeins nánar hvort munur er á tengslum við aðra þætti kjötmatsins var fylgni 
húsmats og lengdarkjötmats fyrir gerð við fitu annarsvegar og fallþunga hins vegar reiknað 
með gögnunum sem voru notuð við erfðastuðlamatið. Fylgni við fallþunga var 0,65 fyrir 
lengdarkjötmat og 0,53 fyrir húsmatið. Fylgni lengdarkjötmats fyrir gerð við fituflokk var 0,55 
en 0,43 á milli húsmats og fituflokks. Fylgni k-stuðuls við fallþunga og fitu var mjög svipuð og 
fyrir lengdarkjötmatið. Þetta bendir til þess að gerðarmat sem byggir á lengdarmælingu sé 
ekki jafn sjálfstætt frá öðru mati á skrokkunum eins og gerðarmat kjötmatsmanns.  

Kjöthlutfall 

Markmið 

Markmið þessa hluta verkefnisins var að bera saman hversu vel mismunandi gerðarflokkun 
lýsir mun í hlutfalli kjöts, fitu og beina á lambsskrokkum.  

Aðferð 

Fyrir úrbeiningarhluta rannsóknarinnar voru 60 skrokkar teknir frá og reynt að velja skrokka 
úr fjölbreyttum kjötmatsflokkum innan þess bils sem nokkur fjöldi lambsskrokka fer í. 
Skrokkarnir voru frystir og helmingur hvers skrokks, auðkenndur með raðnúmeri, sendur til 
Matís í Reykjavík þar sem Óli Þór Hilmarsson sá um nákvæmnisúrbeiningu. Skrokkarnir voru 
hlutaðir samkvæmt lýsingum í Kjötbókinni (2026) í frampart, læri og skrokkmiðju. 
Skrokkmiðjan skiptist svo í hrygg og slög með langskurði í mesta lagi 12 cm frá miðlínu 
hryggjar. Framparturinn er aðskilinn frá afturhluta skrokksins með þverskurði milli 5. og 6. 
brjósthryggjarliðar og síðan klofinn í tvennt með langskurði eftir miðjum hrygg. Lærin eru 
tekin frá með beinum þverskurði á milli 6. og 7. spjaldhryggjarliðar. Þau eru klofin í tvennt 
með langskurði í gegnum mjaðmabein og rófubein). Þá verður eftir skrokkmiðja sem klofin 
var eftir miðlínu hryggjar. 

Tvær mismunandi aðferðir hafa verið notaðar til að finna út hlutfall kjöts, fitu, beina og sina 
í kjötskrokkum, alkrufning og nákvæmisúrbeining.  Alkrufning byggir á því að skrokkum eða 
skrokkhlutum er eins nákvæmlega og unnt er skipt í kjöt, fitu, sinar og bein og til verksins 
notaðir sérstakir krufningshnífar. Sú aðferð er ákaflega seinleg og því var 
nákvæmnisúrbeining notuð sem er fljótlegri nálgun við alkrufningu þar sem hefðbundnir 
úrbeiningarhnífar er notaðir, frekar stuttir, sveigðir og með sveigjanlegu blaði. Ekki er um 
sömu nákvæmni að ræða en samt fást vel samanburðarhæfar niðurstöður við annað mat eins 
og  við alkrufningu.  

Hver partur var vigtaður frosinn og svo aftur eftir uppþíðingu til að meta vökvarýrnun sem 
verður óhjákvæmilega við uppþíðinguna. Auk vigtanna voru tekin ýmis mál stykkja. Læri: 
Lengd læris með hækli og mesta ummál læris. Hryggir: Lengd hryggjar, breidd hryggjar. 
Frampartar: Breidd og lengd. Kjöthlutfallið var reiknað sem þungi kjöts deilt með 
samanlögðum þunga kjöts, fitu, beina og sina. Hlutföll annarra vefja var reiknað með sama 
hætti.   

Af skrokkunum sem voru úrbeinaðir voru 57 með lengdarmælingu til að miða við og voru 
teknir með í frekari úrvinnslu. Meðalfallþungi þeirra skrokka var 16,9 kg og dreifing þeirra í 
kjötmatsflokka samkvæmt yfirkjötmati (gerðin, fitan er óbreytt frá húsmati) kemur fram í 
töflu 9. Til að kanna samhengi gerðarflokkunar með mismunandi aðferðum og kjöthlutfall var 
meðalkjöthlutfall gerðarflokka samkvæmt mismunandi aðferðum borið saman. Jafnframt 
voru sett upp aðhvarfslíkön þar sem gerðarflokkun, ýmist ein og sér eða með fallþunga og 
fituflokkun, var notuð til að spá fyrir um kjöthlutfall, fituhlutfall og beinahlutfall. Kjöthlutfall 
einstaka skrokkahlutfalla var einnig skoðað með sama hætti.  

Tafla 9. Dreifing flokkunar skrokka sem voru teknir til úrbeiningar í fituflokka og gerðarflokka. 
Gerðarflokkunin hér er samkvæmt mati yfirkjötmatsmanns. 

FLOKKAR 1 2 3 3+ 

E   4 2 

E-   3 2 

U+  2 5  

U  3 2  

U-  5 1 1 

R+  2 1 1 

R  2 4  

R- 1 4 1  

O+ 1 5 1  

O  2 3  

 

Niðurstöður 

Í töflu 10 kemur fram meðal hlutfall kjöts, fitu og beina í skrokkum í hverjum EUROP flokki 
samkvæmt yfirkjötmati og lengdarkjötmati. E skrokkar eru að jafnaði með hæst kjöthlutfall 
og lægst beinahlutfall og O aftur hið gagnstæða og munur á milli flokka er tölfræðilega 
marktækur samkvæmt ANOVA (p<0,05) með báðum aðferðum og bæði fyrir kjöthlutfall og 
beinahlutfall. Ekki kemur fram marktækur munur í fituhlutfalli. Yfirmatið dregur fram heldur 
meiri mun á milli matsflokka í kjöthlutfalli en munurinn er lítill. Í töflu 11 kemur svo fram 
meðal kjöthlutfall fyrir einstaka skrokkhluta eftir gerðarflokkum. Fyrir hrygg og slög segir 
gerðarmatið lítið til um kjöthlutfall innan þessa hluta en marktækur munur er eftir flokkum 
samkvæmt ANOVA (p<0,05) fyrir bæði frampart og læri. Þar er þó ekki að sjá afgerandi mun 
á lengdarkjötmatinu eða yfirkjötmatinu nema helst að yfirmatið dragi fram heldur meiri 
flokkamun á frampörtunum.   

 

Tafla 10. Hlutfall kjöts, fitu og beina í skrokkum eftir gerðarflokkun, ýmist samkvæmt yfirmati eða 
lengdarkjötmati 

 
Kjöt Fita Bein 

Flokkur Yfirmat Lengd Yfirmat Lengd Yfirmat Lengd 

E 60,8%a 60,6%a 16,5% 16,7% 15,7%a 15,6%a 

U 59,7%ab 59,5%a 15,8% 16,7% 17,7%bc 17,1%a 

R 57,7%b 58,5%a 15,7% 15,2% 18,9%c 18,9%b 

O 54,9%c 55,0%b 16,8% 16,4% 20,7%d 20,7%c 

abcd Meðaltöl flokka með mismundi staf eru marktæk frábrugðin samkvæmt Tukey‘s HSD prófi.  

Tafla 11. Kjöthlutfall í mismunandi skrokkhlutum eftir gerðarflokkun, ýmist samkvæmt yfirmati eða 
lengdarkjötmati. 

 Frampartur Hryggur Læri Slög 

Flokkur Yfirmat Lengd Yfirmat Lengd Yfirmat Lengd Yfirmat Lengd 

E 56,2%a 55,9%a 57,0% 56,7% 68,3%a 68,5%a 56,7% 56,4% 

U 55,2%ab 55,2%a 56,0% 56,8% 67,0%a 66,8%ab 56,6% 56,3% 

R 53,4%bc 53,8%ab 56,4% 56,3% 64,6%bc 65,7%bc 55,4% 55,9% 

O 50,7%c 51,4%b 56,1% 55,0% 64,1%c 63,5%c 53,1% 53,5% 
abcd Meðaltöl flokka með mismundi staf eru marktæk frábrugðin samkvæmt Tukey‘s HSD prófi.  

 

Fylgni heildar kjöthlutfallsins og mats yfirkjötmatsmanns var 0,63, nokkru hærra en fyrir 
lengdarkjötmatið þar sem fylgnin var 0,58. Fylgnin fyrir húsmatið var þarna á milli, 0,60. Til 
að meta hvort munur á fylgni við kjöthlutfall sé tölfræðilega marktæk var dreifingin á 
muninum á fylgnitölum skoðuð fyrir 5000 „bootstrap“ úrtök af gögnunum. 95% öryggismörk 
fyrir muninn reyndust vera -0,02 til 0,13, þannig að munurinn á fylgni yfirkjötmatsins 
annarsvegar og lengdarkjötmatins hinsvegar við heildarkjöthlutfall er ekki tölfræðilega 
marktækur miðað við 95% öryggismörk með þetta frekar litla gagnasafn.  

Í töflu 12 kemur fram skýringarhlutfall fyrir aðhvarfslíkön með ýmist lengdarkjötmati eða 
kjötmati yfirkjötmatsmanns til að skýra kjöthlutfall í skrokkum. Yfirkjötmatið er í öllum 
tilfellum betra til að skýra kjöthlutfallið heldur en lengdarmatið og munar 7 prósentustigum 
þegar ekkert annað er í líkaninu, yfirkjötmatið skýrir 40% breytileika í kjöthlutfalli á meðan 
lengdarmatið skýrir ekki nema 33%. Ef fitumatið er tekið með minnkar munurinn. Húsmatið, 
þar sem aðeins er flokkað í fimm flokka, er með skýringarhlutfall á milli yfirkjötmatsins og 
lengdarkjötmatsins. Aðhvarfsjafnan fyrir kjöthlutfall með lengdarkjötmati var 𝑘𝑘𝑘𝑘ö𝑡𝑡% =
53,3 + 0,95 ∗ 𝑔𝑔𝑔𝑔𝑔𝑔ð + 0,12 ∗ 𝑓𝑓𝑓𝑓𝑓𝑓𝑓𝑓þ𝑢𝑢𝑢𝑢𝑢𝑢𝑢𝑢(𝑘𝑘𝑘𝑘) − 0,89 ∗ 𝑓𝑓𝑓𝑓𝑓𝑓𝑓𝑓 en með yfirkjötmati var hún 𝑘𝑘𝑘𝑘ö𝑡𝑡% =
53,0 + 0,87 ∗ 𝑔𝑔𝑔𝑔𝑔𝑔ð + 0,12 ∗ 𝑓𝑓𝑓𝑓𝑓𝑓𝑓𝑓þ𝑢𝑢𝑢𝑢𝑢𝑢𝑢𝑢(𝑘𝑘𝑘𝑘) − 0,76 ∗ 𝑓𝑓𝑓𝑓𝑓𝑓𝑓𝑓.  

Til samanburðar var skoðað hversu mikið er hægt að skýra án gerðarmatsins, þ.e. bara með 
fitu og fallþunga. Saman skýra þessir þætti 27% breytileikans en líkan aðeins með fitumatinu 
skýrir ekki neitt. Skýringarhlutfallið aðeins með fallþunga var 18%.  

Skýringarhlutföll fyrir spá um hlutföll beina og fitu koma einnig fram í töflu 12. 
Gerðareinkunnirnar skýra allar frekar hátt hlutfall breytileika í beinahlutfalli, yfirkjötmatið 
eitt og sér skýrir 60% og 74% séu fallþungi og fita með í líkaninu. Munurinn á lengdarkjötmati 
og yfirkjötmati er minni fyrir beinin en í kjöthlutfallsspánni, um þrjú prósentustig ef aðeins 
gerð er í líkaninu eða aðeins gerð og fallþungi. Húsmatið kemur hér verst út. Gerðarmatið 
skýrir lítið af breytileika í fituhlutfalli óháð aðferð.  

Tafla 12. Skýringarhlutfall aðhvarfslíkana til að spá vefjahlutföllum (kjöt, bein og fita) með 
mismunandi gerðarmati og með á án þess að vera með aðra þætti í líkaninu. 

Þættir í líkaninu Yfirkjötmat Lengdarkjötmat Húsmat 

Kjöthlutfall    

Gerð* 0,399 0,331 0,366 

Gerð* + fallþungi 0,403 0,333 0,367 

Gerð* + fallþungi + fita 0,534 0,501 0,492 

Beinahlutfall    

Gerð* 0,601 0,574 0,464 

Gerð* + fallþungi 0,628 0,596 0,567 

Gerð* + fallþungi + fita 0,737 0,685 0,685 

Fituhlutfall    

Gerð* 0,000 0,004 0,001 

Gerð* + fallþungi 0,032 0,026 0,045 

Gerð* + fallþungi + fita 0,377 0,394 0,393 

* Gerðarmatið er ýmist frá yfirkjötmatsmanni (15 punkta), byggt á lengdarmælingu (samfellt) eða 
húsmat, þ.e. mat kjötmatsmanns sláturhúss (5 punkta).  

Í töflu 13 koma fram skýringarhlutföll líkana aðeins með gerðarmat á kjöthlutfalli í 
mismunandi skrokkhlutum. Gerðarmatið spáir best kjöthlutfalli í lærum óháð aðferð en 
skýrir einnig heilmikinn hluta af frampartinum. Yfirkjötmatið kemur betur út fyrir bæði 
frampartinn og læri.  

 

Tafla 13. Skýringarhlutfall aðhvarfs kjöthlutfalls einstakra skrokkhluta á gerð með mismunandi 
aðferðum. 

 Yfirkjötmat Lengdarkjötmat 

Frampartur 0,319 0,264 

Hryggur 0,002 0,025 

Læri 0,469 0,409 

Slög 0,040 0,023 

 

Umræður um kjöthlutfall 

Miðað við niðurstöður þessarar athugunar er allnokkur fylgni á milli gerðarmats og 
kjöthlutfalls og marktækur munur á kjöt- og beinahlutfalli eftir gerðarflokkum. 
Gerðareinkunn yfirkjötmatsmanns ein og sér skýrir næstum 40% af breytileika í kjöthlutfalli. 
Þetta er mun hærra skýringarhlutfall en Einarsson o.fl. (2014) fengu með töluvert stærra 
gagnasafni þar sem EUROP flokkun kjötmatsmanns skýrði einungis 7% en flokkun byggð á 
rafrænu mati enn minna. Með því að nota aðferðina sem þar var notuð við rafrænt kjötmat 

beint, án þess að reikna EUROP mat, mátti aftur á móti fá mun nákvæmari spá á 
vefjahlutföllum auk þess sem fituflokkun reyndist betri til að spá fyrir um kjöthlutfall. Þessi 
mikli munur á samhengi EUROP gerðarflokka og kjöthlutfalls á milli niðurstaðna þessa 
verkefnis og niðurstaðna Einarssonar o.fl. (2014) kemur á óvart. Í rannsókn Einarssonar o.fl. 
(2014) var unnið með fleiri skrokka, en aðeins aðra og nákvæmari aðferð við úrbeiningu og 
aðskilnað vöðva og fitu sem gæti hafa haft áhrif á niðurstöðurnar. Kjöthlutfall skrokka í 
mismunandi gerðarflokkum í þessari rannsókn er í ágætu samræmi við niðurstöður Óla Þórs 
Hilmarssonar o.fl. (2023).  

Gerðarmatið, óháð aðferð, nær ekki að spá fyrir um mun á kjöthlutfalli í hrygg sem hefur að 
geyma verðmætan vöðva. Miðað við það hafa ómmælingar sjálfstætt gildi sem spágildi fyrir 
þykkt hryggvöðva, þannig að val fyrir þykkari bakvöðva samkvæmt ómmælingu gæti hjálpað 
upp á verðmæti afurða án þess að það komi fram í verðlagningu sláturhúsa eins og hún er í 
dag.  

Ákveðnar vísbendingar komu fram um að lengdarkjötmat sé síðra en mat reynds 
kjötmatsmanns til að spá fyrir um kjöthlutfall skrokka en minni munur var á spá um 
beinahlutfall. Lengdarkjötmatið kemst nær því að spá jafn vel fyrir kjöthlutfalli og fimm 
punkta mat almenns kjötmatsmanns í sláturhúsi og virðist jafnvel betra við að spá fyrir um 
beinahlutfall. Húsmatið á úrbeinuðu skrokkunum var úr einu sláturhúsi, framkvæmt af sömu 
kjötmatsmönnunum svo mögulega er meiri breytileiki í kjötmatinu yfirleitt sé það skoðað yfir 
allt landið, sem myndi þá styrkja rök fyrir upptöku kjötmats sem byggir á lengd.  

Séu allar upplýsingar sem liggja fyrir úr kjötmatinu, þ.e. fallþungi og fituflokkur auk 
gerðarmatsins teknar með í spálíkani (Tafla 13), er ekki teljandi munur á skýringarhlutfalli á 
milli lengdarkjötmats og húsmats. Byggt á þeirri tölu einni og sér mætti álykta sem svo að 
upptaka lengdarkjötmats myndi ekki breyta því hversu miklar upplýsingar 
kjötmatsupplýsingar veita um kjöthlutfall.  

Heilt yfir er rétt að hafa í huga að gagnasafnið úr úrbeiningahlutanum er frekar lítið og sá 
munur sem kemur fram á aðferðum hér almennt oftast ekki tölfræðilega marktækur.  

Ályktanir 
Niðurstöður þessa verkefnis gefa ekki mjög afgerandi niðurstöðu um hvort það væri til bóta 
að byggja gerðarflokkun lambaskrokka á lengdarmælingu í stað þess að byggja á mati 
kjötmatsmanna. Möguleikinn á stöðlun á milli húsa og tímabila er mikill kostur við að matið 
byggi á mælingu frekar en að treysta á huglægt mat. Lengdarkjötmatið er aftur á móti ekki að 
meta nákvæmlega sama eiginleika og mannlega kjötmatið því fylgni við fallþunga og fituflokk 
er hærri fyrir lengdarkjötmatið og erfðafylgnin er 0,85, nokkuð há en ekki alveg sami 
eiginleikinn. Gerðarmat reynds kjötmatsmanns getur betur spáð fyrir um kjöthlutfall en 
lengdarkjötmatslíkanið sem hér var notað. Munurinn á spágildi húsmats á fimm punkta skala 
og lengdarkjötmatsins er minni og nánast enginn þegar fituflokkun er tekin með til að spá 
fyrir um kjöthlutfall. Stærra gagnasafn til þjálfunar lengdarkjötmatslíkansins gæti gefið 
möguleika á fínstillingu á formúlunum sem gæti bætt samræmi við gerðarflokkun 
kjötmatsmanns og/eða til að spá fyrir um kjöthlutfall. Það er þó ekki hægt að slá því föstu að 
hægt sé að bæta formúluna að einhverju marki en ljóst er að ekki þarf miklar betrumbætur 
til að hægt sé að fullyrða með nokkurri vissu að lengdarkjötmatinu standi ekki húsmati að 
baki.  

